
ANTIKORUPCIJSKA MREŽA U BIH 

                             account@account.ba

Predsjednicima političkih partija





Datum  17.04.2013.
Delegatima Parlamentarne skupštine BiH

Vijeću/Savjetu ministara BiH

PREDMET: Zahtjev za podršku i usvajanje Prijedloga Nacrta novog Zakona o javnim nabavkama (ZJN) kojeg je sačinilo Udruženje građana „Tender“

Poštovane dame i gospodo, obraćamo Vam se u ime 106 članica Antikorupcione mreže ACCOUNT u okviru koga djeluje i Udruženje građana „Tender“ sa zahtjevom da podržite predloženi Nacrt novog ZJN-a UG Tendera i založite se za njegovo usvajanje u Parlamentu, jer su u isti ugrađena najprimjerenija strateška rješenja i mehanizmi koji obezbjeđuju edukaciju učesnika u javnim nabavkama i prevenciju i sankcionisanje nezakonitih postupaka. 

Za razliku od postojećeg Zakona o javnim nabavkama novi prijedlog ima dvije suštinske karakterstike: TRANSPARETNOST I ODGOVORNOST. 
Predloženi Nacrt u potpunosti se temelji na svim raspoloživim direktivama EU o javnim nabavkama. Uvrštena su najbolja rješenja iz zakona o javnim nabavkama koji su na snazi u susjednim zemljama, kao i u EU. 
Postojeći Zakon o javnim nabavkama PROIZVODI KORUPCIJU u sistemu javnih nabavki u BiH i utiče na smanjenje:

TRANSPARENTNOSTI - otvoreni postupci koji se jedino obavezno javno objavljuju u Sl. glasniku BiH smanjeni sa 91% 2008. godine na 30,34% ; 

KONKURENTNOSTI - broj ponuđača je u otvorenom postupku pao sa 5,8 na 2,3 po predmetnoj nabavci; 

EFIKASNOSTI u provođenju postupaka – u otvorenim postupcima zbog sporosti u radu URŽ umjesto do 15 rješavanje po žalbama  traje i do 60 dana, a u istovjetnim ponovljenim postupcima i duže od godinu dana, a 41% javnih nabavki otvorenim postupakom se poništava;

PRAVNE ZAŠTITE ponuđača - za 8 godina NITI JEDAN ponuđač nije obeštećen iako je doneseno preko 5.000 rješenja u korist ponuđača Ureda za razmatranje žalbi i više od 60 presuda Suda BiH, što je jedinstven slučaj u provođenju javnih nabavki u svijetu. Za 6 godina izrečeno je samo 8 novčanih kazni od 500 do 1.000 KM i to ugovornim organima, umjesto odgovornim licima u istim, dok je pokrenuto SAMO 5 krivičnih i 1 prekršajni postupak bez uspješnog konačnog ishoda; 

Aktuelni Zakon o javnim nabavkama je postao IZVOR KORUPCIJE jer:

1. istim nije utvrđena obaveza ugovornom organu da:

a) donose godišnje planove nabavki, 

b) stručno osposobljavaju i sertifikuju službenike za javne nabavke, 

c) javno oglašava postupke javne nabavke, što je dostiglo rekordan nivo netransparentnosti u svjetskim razmjerama čak 70%, 

d) dosljedno postupa po rješenjima Ureda za razmatranje žalbi;

2. institucije ne poštuju utvrđene obaveze:

a) jer Agencija za javne nabavke ne vrši provjeru nad provedenim postupcima što je ohrabrilo brojne neodgovorne u ugovornim organima da dijele velike nabavke na nekoliko manjih ili da enormno eksploatišu pregovarački postupak bez objave, koji su samo u 2010. godini učestvovali sa 44% u ukupnoj vrijednosti potpisanih ugovora, što predstavlja neprikosnoven evropski rekord. Primjera radi navedeni procenat iznosi 24% u Srbiji, a u Hrvatskoj 14%;

b) Ured za žalbe ne donosi konačna rješenja po ponovljenim predmetnim nabavkama, što umnogome doprinosi neefikasnosti, niti praktikuje da javno na web stranici javno objavljuje svoja rješenja.


Budući da predloženi Nacrt novog ZJN-a kojeg je sačinila Agencija za javne nabavke NEMA ANTIKORUPTIVNI KARAKTER u UG Tender su pripremili novi Nacrt Zakona o javnim nabavkama koji obezbjeđuje:

1. znatno veću transparentnost, 

2. konkurentnost, 

3. jednak tretman i nediskriminaciju ponuđača, 

4. efikasnost i odgovornost u odabiru postupaka i provođenju procedura,

5. mehanizme za sprečavanje korupcije i sukoba interesa, 

6. potpuniju pravnu zaštitu ponuđača,

7. smanjenje birokratskih procedura, 

8. definisanje 32 konkretne obaveze AJN,

9. obuhvatanje 36 članova ZJN-a prekršajnim odredbama,

10. bolju prevenciju, edukaciju i sankcionisanje učesnika 

Ovom prilikom se obračamo Vama jer ste vi najodgovorniji za upravljanje javnim sredstvima na nivou Bosne i Hercegovine.
Predloženi Nacrt ZJN-a bez sumnje predstavlja veliki izazov za sve ali i izuzetnu priliku da se najodgovorniji, prije svega u vodećim političkim partijama, kao i zakonodavnoj i izvršnoj vlasti opredijele, da li će odlučno stati u zaštitu javnog interesa, što od njih očekuju građani – birači u BiH ili omogućiti daljnje zadovoljavanje privatnih interesa.
Nakon potpunijeg upoznavanja sa predloženim antikoruptivnim rješenjma u Nacrtu novog ZJN-a molimo Vas da odvojite vrijeme za sastanak sa predstavnicima UG Tender, a sve u cilju iznalaženja najkorisnijih normativnih i institucionalnih rješenja za ovo, bez sumnje najznačajnije, ne samo ekonomsko, već i društveno, političko i svakako moralno pitanje BH društva.

Molimo Vas da termin razgovora upriličite u bilo koje Vama prikladno vrijeme, a najkasnije do ponedjeljka, 29.04.2013. godine i o tome obavijestite UG Tender ili ACCOUNT.
U velikoj nadi i očekivanju da ćete se odlučno, kao iskreni zaštitnici interesa i potreba sve siromašnijih građana, opredjeliti za hitno donošenje dugo očekivanog, kvalitetnog i efikasnog antikoruptivnog Zakona o javnim nabavkama, srdačno Vas pozdravljamo.

S poštovanjem!

Eldin Karić ACCOUNT

Zoran Dragičević UG Tender 

U prilogu: 

· Nacrt novog ZJN-a UG Tender

· Teze na osnovu kojih je vođenja javna rasprava

· Pregled najbitnijih rješenja i mehanizama u aktuelnom ZJN-u, Nacrtu Agencije, predloženim izmjenama SNSD/SDP i Nacrtu UG Tender

